«Әліппеге мың алғыс» ертеңгілігі

Жүргізуші:
Армысыздар, ағалар,  
Армысыздар, аналар.

Айналайын балалар,

Сендерде ой-сана бар.

Өздеріңнен өседі

Өнершілер, даналар.

Өсті,міне, бойларың

Өсті ақыл-ойларың

Қуанышқа ортақпын,

Құтты болсын тойларың!
Жүргізуші:
Ақ тілекті ағытып бір тастайық,

Қоштасатын кешімізді бастайық,

Талай тойды өткіздік,

Бірақ орны бөлекше,

Әліппемен қоштасатын

Бүгінгі той ерекше!

«Қуыршағым» әні
Біз сіздерді «Әліппеге мың алғыс» атты мерекемізге шақырдық. Біздің қуанышымыз шексіз: барлық бірінші сынып оқушылары алғашқы оқулық -  «Әліппені» аяқтады.

Енді біз нені болса да оқи аламыз. Қазір біз сіздерге осы күнге дейін мектепте нені үйренгенімізді көрсетеміз.
Алақай-ау, алақай!
Алақай-ау, алақай!

Бұдан былай мен енді

Емеспін жай балақай.

Осыдан да көлемді

Оқи алам өлеңді.

Бардым биыл мектепке

Оқушымын мен енді!

Жақсы кітап Әліппе

Үйретті ғой әріпке

Қуыршақпен қоштастым,

«Әліппемен» достастым.

«А»-дан бастап әріпті

Түгел маған танытты.

Әліппе менің сырласым,

Әліппе досым болады.

Әріптердің шұғыласы 

Дәптеріме қонады.

Айтқан сөзді құпта да,
Ұстазыңды құрметте.

Дәптеріңді күт, бала,

Дәптеріңді кірлетпе!
Ана деп жазамын тақтаға

Нақышына келтіріп, әсемдеп,

Оқимын, жазамын жатқа да

Қағазға әріппен сап өрнек.

Үйреніп жазудың да өрнектерін

Ойымды Әліппемен тербеткенім.

Зор қуаныш маған да, ұстазға да

Тілін біліп кітапты сөйлеткенім.

Әліппе туралы ән
Ал Әліппенің өзі қайда? Онсыз мерекенің болуы мүмкін емес.

Әліппе! Әліппе! Сен қайдасың?

Жүргізуші:
Әліппені басқаша шақырайық. Ол үшін қажетті әріптерді алып, «Әліппе» сөзін құрастырайық. Сол жазу бойынша Әліппе бізді оңай табады.
Ортаға Әліппе шығады.
Әліппе: Сәлеметсіңдер ме, балалар! Сендерді алғашқы мектеп жеңісі  -  әліппені   аяқтаула-

рыңмен құттықтаймын. Білім жолында үлкен табыстарға жете беріңдер. Бірақ мен мерекені

бастай алмаймын, себебі ең басты қонақ жоқ.

Балалар:Ол кім?

Әліппе: Ыбырай Алтынсарин.
1-бала: Жырын жаттап жатамыз

Жалықпастан қыс-жазы.

Ұлы Ыбырай атамыз – 

Ұстаздардың ұстазы.

2-бала: Ұран тастап көп елге:

«Кел, балалар, оқылық!»

Деген сөзін көңілге 

«Ықыласпен тоқылық!».

3- бала:Оқығаннан кезінде

Озған алғаш – сол екен!

«Әліппенің» өзін де

Жазған алғаш – сол екен!

Жүргізуші: Ы. А лтынсарин қазіргі Қостанай облысының Затобол ауданында 1841 жылы 20 қазанда туған. Бүкіл өмірін ағарту ісіне арнаған Ыбырай өз өлеңдерінде халық  ағарту идеясын көтереді. «Кел, балалар, оқылық!» өлеңі жастарды оқуға, білім алуға шақырады.
Жүргізуші: Ыбырайдың шығармаларының басты тақырыбы – еңбек. Осы еңбек тақырыбына «Әке мен бала», «Бай баласы мен жарлы баласы», т.б. әңгімелері жатады.
Ал Ыбырай атаның біздің мерекеге қатысуы мүмкін бе?

Әліппе: Бүгін бәрі мүмкін. Ол үшін, ең алдымен, Ыбырай атаның қандай әңгімелерін өткендеріңді еске түсірейік.
Балалар: «Мақта қыз бен мысық» және «Бір уыс мақта».

Қойылым «Бір уыс мақта» 

 Әліппе: Келесі тапсырма: Ы. Алтынсариннің «Кел, балалар, оқылық!» өлеңін оқып беріңдер.

Ортаға Ы. Алтынсарин шығады:

    Жарайсыңдар, балалар! Мен сендер сияқты ақылды  балалардың  мерекесіне  қуана-қуана қатысамын.

Әліппе: Ал Ыбырай ата мен келген қонақтарға біздің өз сыйлығымыз бар. Біз мерекемізді әріптер шеруінен бастаймыз.

- Дауыстылар!        
- Мындамыз!

- Дауыссыздар!

- Мындамыз!

- Дыбысы жоқ әріптер!

- Мындамыз!

- Алфавит ретімен сап түзеңдер!

Ж. Әбдірашев «Алфавит сыры»

Балалар,   шынымен-ақ  сендердің ақылдарың толып, есейіп қалыпсыңдар. Ал тәртіптерің қалай?
Мақта қыз мысығымен келеді: Кешіріңіздер, біз мысығым екеуіміз №4 мектепті іздеп жүрміз, онда мереке болып жатқан көрінеді.
Балалар: Сендер дәл таптыңдар. Тура мерекенің үстіне түстіңдер.
Мақта қыз: О-о-о, алақай! Бұл мектептің бірінші сынып оқушылары өте әдепті әрі өнерлі деп естідім. Балалар, менің  тілазар мысығыма әдептілік туралы айтып беріңдерші, өтінемін.
Оятпа, қораз, сен мені,
Өзім де білем, таң атты.

Көрсетіп тұрар мезгілді 

Танимын енді сағатты.

Қарсы ал ерте күн көзін,

Төсегіңді жина өзің

Асықпай іш тамақты ,

Жалама аяқ-табақты.

Пышақты ұста оң қолмен,

Шанышқыны сол қолмен.

Нанды үгітпе, қадірле,

Қабығымен бәрін же.

Салма аузыңа инені,

Үзбе жұлып түймені.

Ашуланбай долданып,

Жауап бергін ойланып.

Құр бекерге қылтима,

Болмашыға бұртима.

Мақсат қоймай алдыңа, 

Қыдырып құр қаңғыма.

Сыйлап үлкен кісіні,
Қамқорлыққа ал кішіні.

Сақта көше тәртібін

Бағдаршамның ал тілін.

Әдет қыл бұл ісіңді 

Тазалап жүр тісіңді.

Кім үлкенді сыйласа,

Кім үлкенді тыңдаса,

Үлкен болған кезінде

Сыйлы болмақ өзі де.

«Қошақаным» әні
Мақта қыз: Қандай ақылды балалар! Қандай өнерлі! Балалар, сандар сырын білесіңдер ме?

Ортаға сандар шығады (Сұрақтарды Мақта қыз қояды)
- Бір деген не?

- Ол қазақтың бірлігі,

Бауырмалдық елдігі.

- Екі деген не?

- Ол – халықтың ерлігі,

Тәуелсіздік бүгінгі.

- Үш деген не?

- Ол дегенің ұшақ қой 

Тайыңды бір сәт тұсап қой.

- Төрт деген не?

- Ол дегенің тәртіп қой,

Жаман әдет,

Жат қылықты сызып қой.

- Бес деген не?

- Ол дегенің баспалдақ,

Көп ізденсең, оқысаң –

Өсесің сен аспандап.

- Алты деген не? 

- Ол дегенің адалдық,

Жеңе алмайды 

Оны ешбір арамдық.

- Жеті деген не?

- Ол дегенің жеті ата,

Берер бізге ақ бата.

- Сегіз деген не?

- Сегіз елдің серкесі,

Сөзін тыңдар әр кісі.

- Тоғыз деген не?

- Ол дегенің той-думан,

Халқың аман, сен аман.

- Он деген не?

- Он деген – Отан,

Отбасы,

Сақта сен оны

От пен су, оқтан.  

Отан туралы өлеңдер оқылады.
Ы. Алтынсарин: Ту, мына балалардың білмейтіні жоқ екен. Осынша көп нәрсені үйреткен алғашқы оқулықтарың – «Әліппеге» алғыс айтайық
Бәрі: РАХМЕТ, СҮЙІКТІ ӘЛІППЕ!

Әліппе:
Ризамын, құрметті шәкірттер,

Меңгердің, болмадың босқа тер.

«Ана тілі» атты бір әпкем бар

Сендерді жетелеп әкетер.

Ана тілі:

Сөйлетер сөзді шеберлеп,
Өзіңнің «Ана тіліңмін»

Байыптап жақсы оқысаң,

Негізі менде білімнің.

Шығыс биі

Ы. Алтынсарин: 
Бар білімнің бұлағы
Әліппеден басталар,

Балғын бала білімі

Тауды бұзып, тас жарар!..

Балалар, алдағы уақытта да осылай жақсы оқып, өнерлерің өрге  жүзсін. Ал Әліппе екеуіміздің сендермен қоштасар кезіміз жеткен сияқты. Көрсеткен құрметтеріңе көп рахмет! Сау болыңдар!

«Білім керек бәріне»
1-оқушы: Корабльді басқарып

                  Көк жүзіне самғасам,

2-оқушы: Тауды бұзып, тас жарып,

       Мұхиттарды жалғасам,

3-оқушы: Таңдандырар бар елді

                   Ғажайып үйлер сала алсам,

4-оқушы: Жасартатын әпкемді

                  Дәрі ойлап таба алсам.

5-оқушы: Сырлары көп ғылымның

                   Шешілмеген әлі де 

Бәрі: Тереңдігі білімнің

          Керек екен бәріне!

«Біз бақытты балалар» ән

